
        
            
                
            
        

    
	Х. САМПИЛДЭНДЭВ

	БӨӨ, УДГАНЫ ТУХАЙ ДОМОГ

	“ШИНЖЛЭХ УХААНЫ АКАДЕМИ, ХЭЛ ЗОХИОЛЫН ХҮРЭЭЛЭН” Улаанбаатар хотноо 2005 онд эрхлэн хэвлүүлсэн “МОНГОЛ ДОМГИЙН ЦОМОРЛОГ” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1. Хөхөчү зайран

	Есүхэй баатрын дотнын анд Мэнлигийн хүү Хөхөчү- Тэв тэнгэр зайран бол монголын түүхэнд нэр алдар нь мөнхрөн үлдсэн цорын ганц бөө юм. Хөхөчү өвлийн тэсгим хүйтэнд Онон голын мөсөн дээр нүцгэн сууж бөөлөхөд нь голын ус хайлж манан болон дэгдээж өөрөө харагдахгүй болдог байсан тухай домог үлджээ. 

	 

	2. Дорнодын бөөгийн домогт эх

	Ойхоны ээж гэж алдаршсан Нанзин буурал хэмээх удган XX зууны эхэнд амьдарч байжээ. 

	Одоо ч Дорнодын бөө нар энэ удганы онгоныг дуудан бөөлж өөрсдийн эх хэмээн үздэг. Байгаль далай орчим амьдарч байхад нь оросууд чадлыг нь үзэх, бас устгах зорилготойгоор жаран тэрэг түлээ гэрийг нь тойруулан галдан шатаахад нь их галын дөлөн дотроос шөнийн харанхуйд час улаан нүүрс болон амьд гарч ирээд бөөлөхөд нь дахин хүн биедээ орж байсан домогтой. 

	 

	3. Баглаан удган-1

	Хуулар онгодоор бөөлсөн. Цагаан адуучийн тээхийн сүлд болж шүтэгдсэн. Дархадын баруун отгийн бөө нарын сор нь байжээ. Энэ бөөгийн сахиулсан онгод нь газар, ус, булаг, хад зэргийн эзэд (лус, савдаг, албин, тийрэн, нагараза) юм. Бас Баглаан удган гучин гурван хурмастын орон дахь гал хар тэнгэр, оч хар тэнгэр хоёрыг эзэгнэсэн цорын ганц бөө гэгдэж байв. 

	Гучин гурван хурмастын оронд хүрч бөөлөх гэдэг нь зүрхний цагаан тольт хүртэл бие эрхтнээ эзэмдэн бөөлж чадна гэсэн үг юм. Баглаан удган бол ХVIII зууны сүүлийн хагасад буюу Эдэн увш зайсангийн үед Хайс, Хашаалаг, Таг нуур гэдэг газар нутаглаж байжээ. Баглаан удган "Баглаахай" нэртэй ганц хар морьтой, хэдэн адуутай хонь, үхэр, тэмээгүй, эд агуурс тарчиг, угаас ядуу, эрхт дархад ясны хүн байв. Баглаан удганы тухай домогт нэгэн удаа Таг нуурт хавтгай бор гэртээ бие лагшин нь чилээрхээд хэвтэж байтал Эдэн увшийн хүү, 18 настай Далай гэдэг хонио хариулж явангаа ирээд амар мэндийг асуув. 

	— Миний бие тааруухан байна. Вангийн хошуунд жатга хийж байж, онгодоо баалуулаад түүнээсээ түүртлээ би гэжээ. Тэгвэл та яавал засрах сан бол гэж хүү асуухад:

	— Нэг хургатай бол би эдгэрэх хүн юм сан гэв. 

	Далай хүү хариулж явсан хониноосоо нэгийг авчирч төхөөрөөд махыг нь эвдэж чанаад онгодын нь өмнө тахилгын журмаар өрж өгчээ. Тэгээд Далай:

	— Одоо яах вэ? гэв. 

	— Баруун хярд хэдэн адуу яваа. Захад нь очоод Баглаахай! Баглаахай! гэж дуудаарай. Тэгэхэд чинь хоёр хар морины нэг нь ирэхэд чи бариад ир гэв. Далай хэлсэн ёсоор нь тэр морийг барьж иржээ. Удган хэлсэн нь:

	— Чи надад их тус хүргэлээ. Би ядуу учир одоогоор чамд өгөх юм байхгүй. Харин насан туршид чинь унах унаатай, шөлний хоньтой явуулна. Хэрэгтэй цагтаа хүрээд ирээрэй, миний бие сайжирлаа гэжээ. 

	Хэдэн жилийн дараа хүү эрийн цээнд хүрч эхнэр авах болж, удганыд ирсэн гэдэг. Удган өөрийнхөө хоёр хар морийг барьж нэгийг нь хүүд унуулаад дагуулан Дүүрэгч вангийн хошууны нэгэн ноёныд очиж, 

	— Би чиний амийг өршөөсөн билээ. Тэгэхэд, чи мал хөрөнгө юу дуртайгаа ав гэж хэлснээ санаж байна уу? Би аваагүй. Харин одоо охиныг чинь энэ хүүд эхнэр авахаар ирэв гэжээ. Ийнхүү хад сайтын үнэг баатар, хадам сайтын хүргэн баатар гэгчээр Далай хүүгийн ачийг хариулж, насан туршийн амьдралтай нь залгуулсан юм санжээ. 

	Хожуу үед Баглаан удганыг залгамжилсан шавь-бөө нар нь Агарын хайрхан, Мөрөнгийн юм гэж нэрийг нь цээрлэх болжээ. 

	 

	4. Бүргэд бөө - Арилдий

	Агарын хайрхны хүү, шилийн сайн эр байсан. Нэгэн удаа Дүүрэгч вангийн хошуунаас адуу хөөж ирээд, эхнэртээ хэлсэн нь:

	— Би хэсэг зуур амаръя. Нэхүүл ирвэл сэрээгээрэй гээд унтав. Гэтэл нэхүүл ирснийг эхнэр нь хэлээгүйгээр барахгүй нумын нь сумыг хугалж, хөвчийг тас огтолсон байв. Арилдий өөрөө нэхүүл ирэх чимээгээр сэрж, тооноороо нисэн гарч, бүргэд болон хувираад Хундасын улаан хаданд очиж буугаад сууж байжээ. Нэхүүлтэй цуг явсан хятад шинжээч хэдэн бүргэдийн дотроос таниад зааж өгч харвуулжээ. Нэхүүлийн харвасан сум бүргэдийн сөдийг гэмтээж, хумсыг тас харвахад бүргэд газар унаж, Арилдий бөө баригдсан юм гэдэг. Арилдийг Дүүрэгч вангийн хошуу ноёны зарлигаар цаазаар авах болоход ээж нь өршөөл гуйсан боловч зөвшөөрсөнгүй. Тэгэхэд нь Агарын хайрхан хүүгийнхээ голт зүрх, элэг бөөрийг увдисаар авч, чанаж болгоод цаазалсан болон ховлосон хүмүүст мөн увдис чадлын хүчээр өгч идүүлсэн байна. Ингэж вангийн хошууныханд жатга хийж эхэлсэн гэж хэлэлцдэг. 

	Арилдий бөөлөхдөө: — АХАЙ БАЙЗ, ӨӨ, АХАЙ БАЙЗ ӨӨ, 

	 

	... Хорин таван нас минь

	Арилдий бүргэд нэр минь

	Живхийн улаан хад хөрс чинь эргэ

	Эрхий мэргэн харваач

	Эрхий хуруу чинь мултар

	Эрхий ч байтугай эрүү чинь ч мултар!

	Эзний хуульд эрсэдсэн би

	Энэ биеийг барсан би

	Хүрэн хамбан дээлийн минь

	Тохой нь ч цоороогүй 

	Хушган саарин гутлын минь 

	Шохоо нь ч эмтрээгүй 

	Дугуй халиун малгайны минь 

	Сор нь ч унаагүй

	Тангад цоохор нумын минь

	Хичир нь ч элээгүй

	Тавин цагаан сумны минь

	Өд нь ч нугараагүй... 

	 

	гэдэг байжээ. Энэ дуудлага бол Арилдийн өөрийн нь дуудлага дээр шавь нар нь хожуу үед нэмэрлэсэн шинж байдалтай юм. 

	 

	5. Тэнгисийн хайрхан - Ноё зөнөг бөө

	Лусын эздээр бөөлсөн Есөн дарааны юм гэдэг онгодыг тахидаг байжээ. Тэр бөө тэнгис хавиар нутагладаг, нисдэг морьтой байсан гэлцдэг. Ноё бөөтэй холбоотой домог дурдвал Тэнгисийн есөн дарааг ухаж, нялх хүүхэд, лусын догшин эзэд, цусан нуурын юм, хүзүүгүй гөрөөс мэтийн хүн хадгалж явж чадахааргүй элдвийн зүйлс гаргаж аваад онголж шүтсэн гэдэг. Дараанаас гарсан хүүхдийг гэртээ авчирч гөрөөсний сүүгээр тэжээдэг байв. Гэтэл эхнэр нь юун хүүхэд авчрав хэмээн сэрдэж, эзгүй хойгуур нь тэр хүүхдийг малын сүүгээр угжиж амийг нь хорлосон байна. 

	Бас нисдэг живэртэй морины нь өд сөдийг эхнэр нь хяргаж хаясан, тэр цагаас хойш Ноё зөнөг гэртээ суумгай болжээ. Хожим нисдэг бөө болох гэж бөөлөөд газраас тохой хэртэй хөөрөөд бие нь даагдаагүй ажээ. Тэгтэл бөгсөн бие нь нэг сүүж нь хүрэл болчихсон байсан гэдэг. Тиймээс махчид идэх гэж барь аваад толгойг нь сэлмээр цавчихад даалгүй тугалга шиг хавтайчхаад байж. Тэгэхээр нь тугалган сумтай буугаар буудсан юм санж. Бас нэмэр болсонгүй. Ноё зөнөг бөө "Заа, хүүхэд сумаа авагтий" гээд бүсээ тайлахад өврөөс нь сум хөх асга шиг асгарч байсан. Дийлэхгүй болохоор махчид жаран шарын түлээг овоолж байгаад голд нь Ноё зөнөг бөөг суулгаад галдахад нь түүний сахал цантчихсан "За, хүүхэд галаа засагтий" гээд сууж байсан гэнэ. Дараа нь "Та нар намайг дийлэхгүй юм байна. Одоо миний ээлж боллоо. Та нар нэг нэг дүнз унаад энэ тэнгисийн гол руу орцгоо. Жаргалын орон энд бий. Эхнийх тань даллаад ороод байгтий" гэж хэлээд тэр ёсоор болгож, тэнгисийн хүрхрээнд махчдыг живүүлж дарсан юм гэдэг. Хойно зөнөг бөө таалал төгсөх болоход (ясны нь юм салахгүй байхад) шар нохойн сэмжээр толгойг нь ороож, гурав төрсөн бүсгүй хүний өмдөөр гурав шавхуурдаж байж таалал төгссөн юм гэлцдэг. 

	 

	6. Татай бөө

	Тайтангийн тээхэний сүлд шүтээн, XVIII зууны эх, XVII зууны сүүл үеийн хүн, хан цагаан хуулар ястай, нэртэй сайн удган хүн. Татайн дуудлагаас:

	 

	ТАТАЙ, ТАТАЙ, ТАТАЙ, ХЭ ТАТАЙ, ХУЙМАГ, ХУЙМАГ, ХУЙМАГ, ХУЛГАР АА! 

	гэснээ эргэлдэн үсэрч унана. 

	 

	.. Хорондоо ч хордсон би 

	Шарандаа ч шартсан би 

	Тайтан мөнхийн тээхний 

	Таван хүүний үеэс 

	Тасралтгүй харж энэ болсон бие минь 

	Хүүн үрийн нь өнчинд явсан би 

	Хүүхэн өрийн нь худалдаанд явсан би 

	Хориутайн тээхний хоньчин соёдтой 

	Эрийн атаан дээрээс 

	Эмийн жөтөөн дээрээс 

	Бухын нүдээр хялайлцаж 

	Буурын шүдээр хавиралцаж 

	Буруу тангараг тавилцаж, энэ болсон би... 

	 

	7. Шоорол Дугар зайран

	Энэ бөөгийн тухай нэгэн домог дурдвал: Одоогийн Баянзүрх сумын нутаг Тувад нутаглаж байсан хүн юм. Нэгэн өдөр харуулын хэдэн хүн ирээд:

	— Манай ноёны эхнэр муу байна. Та аргалж өгнө үү? гэж хадаг барьж гуйсан гэнэ. Шоорол Дугар хуурдаж үзээд:

	— Аргалах арга үгүй болсон юм байна. Би байтугай хүн очоод нэмэргүй. Урд нь орох юмгүй болжээ гэв. Хэд хоногийн дараа Харуулын ноён бэлэг сэлттэй ирж, 

	— Та ямар ч байсан очиж үзэж өгнө үү гэж гуйгаад байхад нь аргагүй очив. Очиход нь олон жил хүний асаргаанд орсон мах шөлөө барж, хоол унднаас гарсан, хүн болохын учиргүй хүн байв. Шоорол Дугар нэгэнт ирснийх хуурдаж үзвэл цагаан лхаанаг бөөлүүлбэл эдгэж магадгүй гэж буужээ. Тэгэхээр нь гурилаар бөө хүний дүрс хийж, үрийвэлийн таваг шиг хүрээтэй модон тавагт тавиад есөн бодын үс оруулсан цагаан бэлэг (өргөл) зэхэж хонины ноосоор ороов. Дугар бөө хоёр хоног дараалан бөөлөөд эс чадаад гурав дахь шөнийн үүрээр гурилан бөө амилан бөөлөхөд нөгөө нь бас амилан дагаж гүйв. Тэгэхээр нь ямаан туламд тэднийг хийгээд гурван морьтой хүнээр дүдийн зүгт чирүүлж давхиулаад, урьд нь ухаж бэлтгэсэн нүхэнд хийж булав. Түүнээс хойш долоо хоногийн дотор ноёны хатан эдгэж гэнэ. Түдэлгүй Шоорол Дугар зайран Шишгэд рүү нүүж явахдаа балбирагт хар давааны аманд мориноосоо унаж, толгой нь гэмтэж нас барав. Энэ нь есөн бодын үс оруулсан өргөлийн төлөөсийг Харуулын ноён ойлголгүй эс өгсөн учир онгод нь баалснаас болсон гэдэг. 

	 

	8. Ушгадайн хайрхан - Сунхи бөө

	Татай бөөгийн хүү, Ноё-хаж бөөгийн шавь, цагаан хуулар ястай, эрдэм чадал, ид шидээрээ нисэх долоон бөөгийн тоонд орсон билээ. Нэгэн домог дурдвал: Нисэх бөө болохоор багшийндаа очиж замаа засуулахын тулд багшийгаа бөөлүүлж өөрөө бөөлж үзэхэд Ноё хаж бөө- багш нь:

	— Чи нисэж чадах юм байна, харин замд чинь нэг саад тотгор тохиолдоно. Юу ч гэсэн миний мөнгөн цоохор бууг авч яв гэв. Тэгээд Сунхи бөө харихаар Шивэр өгсөж явтал морины нь буруу талаас нохой шиг юм гэнэт гарч гүйхэд морь нь туйлж унах шахав. Сунхи бөө буун харайгаад бургасны чөлөөгөөр буудаад алдсан байна. Гэртээ ирээд морио аргамжихаар гарч өглөө үүрээр орж ирээд:

	— Намайг хойд уулын оройд нар тусангуут сэрээгээрэй гээд унтсан гэнэ. Нар тусахаар сэрээхэд нь гал руу арц хаяад хуурдаж бөөлж эхлэв. Түдэлгүй хоолойгоо засаж, цомнорон тусаад, тооноор нисэн гарч явтал эмгэн нь хөлөөрөө тоононы цогилогноос дэгээдэж тороод Сунхи бөө хоймроо гэдрэг унаж нас барсан юм гэдэг. Ингэж бөөгийн увдис нь цуцсан боловч ниссэн гэж тооцдог байлаа. 

	Одоогийн Улаан-Уул сумын нутагт Сунхийн булан гэж Сунхи бөөгийн нэрээр нэрлэгдсэн газар байдаг.

	 

	9. Судагын Хайрхан - Амаажий удган

	Агарын хайрхны охин, эрхт дархад ястай. Амаажий удганы ид шидтэй байсан домогт өгүүлсэн нь Дархадын гурван отгийн төлөөний хүмүүс Богдод мөргөхөөр ачаа хөсөгтэй Хийтийн амаар Бэлтэс гол гарах гэж ирэхэд нь харуулын занги үл зөвшөөрч гэнэ. Мөргөлчдийг ахалж явсан хүн нэг хурдан элч томилж Судагын Хайрханыг тахиж, зам шулуутгуулж ир гэж мордуулжээ. Тэр элч:

	— Чи дархад нутгийг хардаг юм бол харах цаг чинь боллоо. Харуулын занги биднийг саатуулав. Идтэй юм бол идээ үзүүл. Биднийг харж үз! гэж хэлээд буцав. Буцах замд элчийн морь бусгаж туйлахад эргээд харвал хар морьтой хэнгэргээ элгэндээ тэвэрсэн, орвио сунган барьсан бөө давхин өнгөрөв. Дээр нь ч хэнгэрэг тасхийж салхи шиг алга болов. Тэр элч ирэхэд, мөргөлчид:

	— За юу болов, гэж асуувал

	— Судагын хайрхныг тахиулаад ирлээ гэв. Тэр мөчид харуулын занги гурван настай хүүгээ дагуулан Хонгогчин гэдэг газар айлд архидаж байтал нохой боргон хуцаж, их дуу чимээ гарав. Гэрийн эзэгтэй гарч хараад:

	— Уяан дээр янзын аймшигтай юм ирсэн байна гэв. Харуулын занги тэвдэж гараад мориныхоо цулбуурыг хутгаараа тас огтолж хүүгээ дүүрээд гэрийн зүг зугтан давхив. Хулагчин уруудаж явтал, аянгын тэг татсан боловч занги гэрийнхээ гадаа хүрчээ. Мориноосоо буун гэрийн зүг гүйх зуур зангийг аянга ниргэж хүү аврагдсан байв. Маргааш нь мөргөлчид Бэлтэс голыг гаталж, аян замдаа шуударсан гэдэг. Бас Амаажий цэл залуугаараа насан өөд болсон хүн юм. Энэ тухай домогт өгүүлэхдээ: Харь газрын нэгэн хэсмэл бадарчин гэрт нь (Агарын Хайрханыд) ирж, тохуу хийж оролдон хэлээ сугалж алган дээрээ тавиад годгонуулахад, Амаажий мөчөөгөө өгөлгүй шидэрхэж, гэдсээ хүйлэн сэмжээ гарган барьсан гэнэ. Тэгтэл хорон санаат бадарчин урдаас нь шороо цацаж орхисон. Амаажий бохирдсон сэмжээ эргүүлж хийгээд үснийхээ сэвээр оёсон боловч тус бололгүй таалал болсон гэдэг. 

	 

	10. Ивдийн юм-Дэлдэн Мэнд

	Дэлдэн Мэндийн тухай нэгэн домог дурдвал: Баригдаад очихын нь цагт Дориг хиа эрүүдэж зоддог байв. Түүнээс болоод тэр хоёр өшөөтэй байсан гэнэ. Дориг хиагийн шавь - хүү гөрөөсний гуя ганзагалаад багшдаа аваачиж өгөхөөр авч яваад замдаа хадланчид дээр буухад тэнд Дэлдэн Мэнд байв. Хүү цай уугаад мордох зуур Дэлдэн Мэнд гөрөөсний гуянд нь жатгын юм хийгээд явуулчхаж. Дориг хиа нөгөө гөрөөсний гуяыг хавтгайлан шарж дороос нь идэж суув. Мах нь шулагдах тусам жатгын юм нь үзүүр лүүгээ өгсөж байв. Дориг хиа:

	— Шорны үзүүрийн махыг иддэггүй юм гээд гарган шидэж, түүнийг нь нохой аваад идэж гэнэ. Ийнхүү Дориг хиа анх удаагаа Мэндийн жатгаас зайлж чаджээ. Дараа нь Дориг хиа адуучин барлагтайгаа адуугаа тууж явахад хэлсэн нь:

	— Захын ганц модны сүүдэр доогуур гардаггүй юм. Наагуур гар гээд тэр бөө модыг тойроод явчхаж. Тэр модон дээр Дэлдэн Мэндийн жатга байсан юм санжээ. Ингэж хоёр дахь удаагаа жатгаас зайлжээ. Түүнд нь Дэлдэн Мэнд гурав дахь удаагаа жатга хийхэд Дориг хиагийн эхнэр өртөж нас барав. Дориг хиа ихэд уурсаж, Мэндийг алах гэж очиж явтал Мэнд мэдээд эхнэртээ:

	— Цээрийн хана босго, нохойн идүүрт шар юм хийж миний орны урд тавь! гээд өөрөө нөмгөлөөд орондоо хэвтэж байв. Дориг хиа давхин ирж шууд гэрт орж ирээд хутгаа сугалан

	— Мэнд чиний амь төгслөө гээд хутгаа шаатал онгодоос нь улаан, цэнхэр хоёр өнгийн гэрэл цувран ирэхэд нь Дориг хиагийн нүд нь солонгорон тусаад ухаан алдчихав. Сэргээд хартал нь хойморт хутга нь хуйларчихсан бөөн хар юм болоод хэвтэж байв. Мэнд тэр хутгыг нь аваад шувтран татаж хуучин янзад нь оруулаад:

	— Аа та хутгаа хуйлж авагтий! гээд хадаг барьж эвлэрэлдсэн гэдэг. Нас барсны нь дараа онгод шүтээнийг нь эвдээд пүнзэлсэн юм. Дэлдэн Мэнд эхлээд шилийн сайн эр байв. Нэг удаа Балги нуураас адуу хулгайлахаар Ивд өгсөж явтал Бөө модны үндсэн дээр цагаан юм харагдаж байхаар нь очтол тэр цагаан юм нь газарт шигдээд алга болчихжээ. Дэлдэн Мэнд энэ мод лав учиртай мод юм гэж итгээд:

	 

	Өлссөн цагт минь өл залгуулаарай

	Өвдсөн цагт минь эм болоорой

	Тэвдсэн цагт минь амь авраарай! 

	 

	гэж залбираад цааш явж гэнэ. Тэгээд Балгиас адуу тууж, буцаж явтал хойноос нь нэхүүл гүйцэж ирэхэд Ивдийн гол өгсөж явав. Дэлдэн Мэнд нэхүүлийн дөхөж ирснийг зоосоор мэргэлж мэдээд, хариугүй гүйцэгдэхийн даваан дээр нөгөөх мод руугаа давхиж очтол аянга бууж өөрөө ухаан алдаж унасан гэнэ. Ухаан ороод харвал тэртээх бэлд нэхүүлийн хүмүүс аянгад ниргүүлчихсэн байжээ. Түүнээс хойш тэр модыг аравнайлан шүтэж бөөлсөөр багшгүйгээр бөө болсон гэдэг. 

	 

	11. Тэнгисийн бурианы хайрхан - Хүн биш, лусын эзэн (Нагараза)

	ХАЙРХАН - Гучин жилээс дээш бөөлж цуунд гарсан. Есөн булдруутай хэнгэрэг хэрэглэх эрхтэй бөө. Хайрхан болсон бөөг Дархад даяараа дээдлэн хүндэлж, сар бүрийн 29 буюу шинийн гурванд "буултын өдөр", "бөө бөөлүүлж болох өдөр" гэж тэр өдрүүдэд онгод тахих, сэтэр ариулах зан үйлийг хийдэг байжээ. 

	 

	12. Дулам удган

	Мачир зайрангийн охин, энэ бөөтэй холбоотой нэг домог байдаг нь: Мачир зайран гэртээ бөөлж байтал түүний тэнгэрийн учир, увдис чадлаар охин нь нисэж Ховдод очиж буусан. Тиймээс Дулам удган Ховдынхны онгод шүтээн болсон байна. 

	 

	13. Сархийн Чами

	XIX зууны сүүл үеийн бөө. Жатга хийдэг байсан тухай нэг домог өгүүлбэл: Сархийн Чами Хайсны өвөр Хужиртад нутаглаж байхад нь Норжимын Нямгаа бэлчээр булаацалдан уурлаж, гэрийн нь тооныг унины голоор хага цохин гэрийг нь нураажээ. Сархийн Чами хариуд нь:

	— Чамайг сарьстай нь хатаана даа гэж жатга хийхээр болов. Нямгаа намар орой хэрэмд яваад, Чамийн урдуур хөтөлгөө морьтой өнгөрч явтал хоёр чоно тааралджээ. Нэгийг нь буудаж унагаад, нөгөөхийг нь буудаж чадалгүй алдав. Унасан чоноо авах гэтэл морь нь үргээд дөхөж өгөхгүй байхаар нь тэнд орхиж, гэртээ хариад эргэж ирвэл буудсан чоно нь олдсонгүй, шинэ хяруу дээр мөр ч гараагүй байв. Энэ тухай эхнэртээ очиж хэлбэл:

	— Чамийн хар жатга биз ээ? гэхэд

	— Сархийн хүүг дор нь буудаад хаячихна гэж бардамхан байжээ. Түдэлгүй шөнө хонь нь үргэхэд яаран гарч харвал хонь нь хашааныхаа хойморт бөөгнөрч баруун хавирганы пүнз дотор чоно мал идэж байгаа чимээ сонсогдов. Эхнэртээ хутга, дэн хоёр аваад ир! гэж хэлээд пүнзний амыг авав. Дотор нь байсан хонь гарч дуусахад харвал юу ч байсангүй. Тэгээд гэр лүүгээ орох гэж явтал үүдэн дээр нь нэгэн том чоно зогсож байв. Түүнийг буудах гэтэл чоно гэр тойроод алга болов. Гэртээ оронгуут орноосоо босож чадалгүй өвчилжээ. Нэгэн өдөр Сархийн Чами ирж, цай уугаад гэртээ харив. Эхнэртээ хэлсэн нь:

	— Норжимын хүү яс арьс болсон юм байна. Өнөө шөнө бодийг нь хөтлөхөөс биш гэж хэлээд бөөлсөн юм гэдэг. Үнэхээр маргааш нь Нямгаа өөд болсон байна. 

	 

	14. Шар тугчийн дүү удган

	Буриадын бух бөөгийн хайнагийн шарын дөрвөн өндөр хавирга, өвчүү сээртэй нь арьсны цаанаас авч идсэн, энэ нь тэр удган ядуугийн учир Бух бөөгийнд очоод сууж байгаад таталдаж унахад нь Бух бөө энэ муу охин бөөрхүү ухааны юм уу гэж басамжилснаас болсон гэж хэлэлцдэг. 

	 

	15. Тарган Банзар зайран

	Вангийн хошуунаас цагаан тэмээний нэхүүлд ирсэн жатгын юмыг хөөж дарахаар Банзар зайран хэдэн хоног бөөлөхөд Нэмэлийн цээлд ороод (Гунын гол) үзэгдэхгүй болчхоод байв. Тэгэхээр нь Дивга удганыд очиж хоёул хамтран бөөлөхөөр тохиролцжээ. Хоёул зэрэг бөөлж Гунын голын хоёр хажуугаар хөөг өгсөж явтал нь бас Нэмэлийн цээлд ороод алга болчхов. Тул болоод явж байхыг Дивга удган таниад холбоогоороо харваж, хавиргыг нь цоолоход тулын биед ус орохоор нь цээлээсээ гараад Сайрь (Өлийн давааны цаад ам) өөд гүйхэд Дивга удган гүйцэж очив. Өнөөх жатгын хувилсан үнэг эгц шургаагийн завсар ороод нуугдчихав. Дивга удган бас үзээд, түүнийг харваад алчхаж гэнэ. Түүнээс хойш тэр модыг сэтэрлэн тахисан учир эдүгээ өлийн давааны цаадах амыг "Сэтэртэй шургаагийн сайр" гэж нэрлэсээр байна. 

	 

	16. Хуурай удган

	Оглог, шивлэгт нутаглаж байсан, ганц хүүтэй, тэр нь одоо ОХУ-ын Автономит Тува улсад эсэн мэнд буй 1930-аад оны үед Хуурай удганыг баривчлах болоход Цагаан уул сумын харьяат Зөөхийн Гомбо Хонхор, Шагдар нар газарчилж Шивлэгийн зоонд нутаглаж байсан удганы гэрт шөнө иржээ. Хуурай удган үхлүүт өвчтэй орноосоо босож чадахгүй хэвтэж байв. Баривчлахаар ирсэн хүмүүс бууныхаа жадаар хучлагыг хуу татаж, Хуурай удган чи мөн үү? Бос! Бос! гэхэд

	— Мөөн. Би босож чадахгүйгээр өвчтэй байна гэв. Тэгэхээр нь винтовоор хоёр далыг нь зад буудав. Эмгэн салгалан босож үүд рүү чиглэхэд дахин буудав. Гуйвж очоод тотгоноосоо зууралдаж байхад дахин нэг буудаж, гэрээс мөлхөж гараад, гэрээ түшиж өндийж ирээд, 

	— Хүүхдүүд минь та нарт хэлэх хэдэн үг байна гэж явтал нь бас буу тасхийв. Гэвч удган 

	— Амийг минь өршөө! гэж хэлэнгүүт тав дахь удаагаа буудахад удган нас нөгчив. Энэ аймшигт явдлаас сүрдэн балмагдсан хүү нь шийр нь хугарч, үдээр нь салсан ханын цоорхойгоор шурган гарч зүг чиггүй модон дундуур гүйсээр төөрөн Тувагийн нутагт очжээ. 

	 

	17. Мангаа зайран

	Харганын цагаан бэлчир, Цалуу хавьд нутаглаж байсан. Нэгэн зун малаа төхөмд оруулахаар охин, хүү хоёр нь Хурганын нуур орж, малаа хужирлаж явахдаа сувай монгол үхрээ алдаад иржээ. Энэ тухай эцэгтээ хэлэхэд нь тоомсорлохгүй байж байгаад тэр шөнө нь бөөлж, увдис турхирч илгээсэн байна. Намар нь ухаа ногоон дээлтэй, цагаан хурган малгайтай, хөтөлгөө морьтой нэгэн хүн Мангаа зайрангийнд ирсэн нь Дэлдэн Мэнд байв. Дэлдэн Мэндийг гадаа ирж буухад Мангаагийнх нохойгоо хорьж өгсөнгүй. Гэрт ороход мэнд мэдэлцэхээс цааш үг ч сольсонгүй. Орондоо орж, хучаад хэвтэж байв. Хучлаганыхаа сэжүүр сөхөж, хааяа харан дуугарахгүй хоёр хонов. Тэр зун Дэлдэн Мэндийн мал хөрөнгө ихэд сүйдэж гай гарз, өвчин бишгүй тохиолдсон болохоор Мангаа зайрангийн онгодыг цагаалахаар хонины мах, идээ цагаа зэрэг хэрэгтэй юмс хөтөлгөө мориндоо ачиж ирсэн байв. Дэлдэн Мэнд хэлсэн нь:

	— Танай монголын сувай үнээг Монголын шар, буруу зөвгүй номхон цагаан морь энэ хоёр сонгодгоор төлье. Та увдис онгодоо буулгаж, хурааж авна уу гэж хэд дахин гуйв. Мангаа бөө хэлсэн нь:

	— Чи миний онгодыг өөрөө бөөлж, хурааж авчир. Миний бие муу хэцүү нохдоо турхираад цуглуулж авч чадахгүй болсон хүн би гэв. Тэгэхээр Дэлдэн Мэнд хоёр хоног дараалан бөөлөөд танай онгодыг би хурааж чадахгүй юм байна. Та өөрөө аргалаад надаас салгаж өг гэж дахин гуйхад Мангаа зайран:

	— За яах вэ, буц даа гэв. Мангаа зайран Дэлдэн Мэндийн буцсаны шөнө бөөлж ид шидийнхээ юмыг цөмийг хурааж авсан гэдэг. 

	 

	18. Бор удган

	Агар талын бөө, Чайчиг, Дамдин, Чамийнхыг нүүлгэж явтал ачааны шар нь туйлахад хурганы гүзээтэй шар тос уначихаар нь хөлөөрөө хоёр унуулийн завсар луу өшиглөж орхиод шарыг нь ачиж аваад явчхаж. Тэднийхийг төвхнүүлж өгөөд буцахдаа нөгөө тосоо ганзагалаад харьж гэнэ. Үүнийг Чами мэдээд жатгадав. Гэтэл жатга нь Дамдины эхнэр дээр бууж, хүнд өвчин тусав. Энэ үед Дамдины охин ээжийнхээ эгч Бор удганыг асарч сувилж байжээ. Тэр охин:

	— Хөөе! Нагац эгч ээ! Дүүг тань Чами идэж байна. Идвэл идэг үү? гэж асуухад Бор удган:

	— Алив тэр ширийг минь нааш нь гээд, хагсаагүй хэнгэргээ элгэн дээрээ тавиад, хурууныхаа үзүүрээр гурав сулхан цохиод

	— Чами харламарыг харласан тас харламарыг! Заа, үхэх гэж байгаа хүн би, үүнээс илүү яах вэ? Үүнийг цааш нь хая! гээд хэнгэргээ хэвтэшнийхээ урд руу унагаахад охин нь хураав. Яг энэ мөчид Чамийн бэлчиж явсан үхэрт галзуу чоно орж бух, шарыг нь хазаж шархдуулжээ. Чамийн үхэр галзууран улайрч хотондоо гүйж ирээд нохой дээрээ ирж уруулав. Нохой нь бас галзуурав. Тэр шөнө Чами Бор удганд очихоор бэлтгэж хоножээ. Өглөөгүүр шар нохой Чамийнд гүйж орж ирэхэд Чами

	— Эгч гуай дээшээ суугтий! гээд олбог тавьж өгөв. Нохой сүүлээ шарван хойморт нь суусан ч үгүй буцаж гарчээ. Тэр дороо Чами бөө мордож, Бор удганыд очиж гурав хоноод ирэв. Түүнээс хойш Дамдины эхнэр эдгэж, Чамийн галзуурсан мал ч эдгэсэн гэдэг. 

	 

	19. Дандийн Дамба зайран

	Дархадын хамгийн сүүлийн үеийн сайн бөө байв. Дамбын дүү Санжмятав, Гүндэвийн Чойсүрэнгийн хамт тайгад гөрөөс буудаж гэнэ. Яваад очтол гөрөөс биш, цаа байв. Алсан цаагаа өвчиж эхэлтэл хутганы ирэнд нэг юм тас үсрэхээр нь үзвэл сэтэр байв. Тэр айхдаа хутганыхаа хуйг мартаад санд мэнд зугтжээ. Цааны эзэн Дуламжиг удган тайгын бартаанд цаагаараа гүйцэн ирж, хутгыг нь хуйнд нь тааруулж үзээд танив. Удалгүй Санжмятав нь Дуламжиг бөөгийн жатгад нас барав. Үүнийг Дамба зайран мэдээд Дуламжигт хариу жатга илгээв. Дамба зайрангийн жатгыг Дуламжиг бөө цагаатгаад, эргүүлж Дамбыг жатгадахад нь хонхинуур Дамбын цээжинд орчихжээ. Дамба бөөлж хонхинуураа гаргахын тул буудуулах болов. Ингээд Дамба:

	— Чи бууд гэж сумтай буугаа Маасгар Авирт өгөв. Авир:

	— Яасан хүн хүнийг бууддаг юм бэ? Би буудахгүй гээд дургүйцэж, завилан суучхав. Гэтэл Дамба бөөлөх зуураа оровоо шившиж Авирын өвөр дээр орхичхов. Тэгэхээр нь Авир гэнэт буудмаар санагдаад Дамбын хоёр далны дунд руу буудаж унагав. Дамба огих тоолон цээжнээсээ цус гарган өндийхөд хонхинуур нь цустай хамт огилтоор гарсан юм гэдэг. Ингэж Дамба бөө нь Дуламжигийн жатгаас салсан юм. 

	 

	20. Халхын хишиг зайран

	Завхан аймгийн Завхан мандал сумын нутагт 1930-аад оны үед амьдарч байсан Хишиг зайран намрын дунд сард буюу 8-р сарын 22-ны намрын тахилгаараа Завхан мандал толгойг тахидаг байжээ. Онгодоо орсон үедээ маш жижигхэн болж хэнгэргэн дотроо багтан орж, тэр толгойг гурвантаа эргэлдэн тойрч бөөлдөг байж. Мөн тамхины дайлангаа авч тэнгэрт чулуудахад нар хаагдаж байсан хэмээн ярилцдаг. 

	 

	21. Даш зайран

	Говь-Алтай аймгийн Төгрөг сумын алдарт зайран Даш том хар гэртээ бөөлөх үедээ үүдэндээ цагаан эсгий дэвсэж бөөлөхөд хөх борлог онгон азарга нь унгалдаж давхиж ирээд зогсоход нуруун дээр нь босоо зогсож байгаад бөөлөхөд азарганы дөрвөн хөл чичрэн хөлс нь дуслан байдаг аж. 

	 

	22. Жамсран зайран

	Сүхбаатар аймгийн Мөнххаан сумын нутагт амьдарч байсан. Жамсран зайран бөөлөхдөө завилсан чигээрээ суугаад тулган дээгүүрээ урагшаа хойшоо дүүлэн бөөлдөг байж. Тэр үед улаан зүсмийн ямаа гэрт орж ирээд шүлсээ гоожуулахад нь аяганд тосон авч сэржим өргөдөг байжээ. 

	 

	23. Тэгшжаргал удган

	Увс аймгийн Зүүнхангай сумын нутагт саяхан хүртэл амьдарч агсан Тэгшжаргал удганы эх удган бөөгийн засал үйлдэж олон удаа баригдаж байжээ. Нэгэн удаа цагдаа нар удганыг охин Тэгшжаргалынх нь хамт авчирч хорьжээ. Хэд хоногийн дараа байцаагч түүнийг дуудан мэдүүлэг авахаар очтол эмгэн удган бор шувуу болчихсон сууж байж. Харин охин Тэгшжаргал нь алга байж гайхсан байцаагч гэрт нь ирвэл Тэгшжаргал удган жирэмсэн болчихсон хариугүй төрөх болчихсон сууж байсанд яаж ч чадалгүй гайхсаар буцсан гэдэг. 

	Нэгэн удаа Тэгшжаргал удганы ээж охиндоо гэдэс өлсөх нь, охин минь галаа түлж тогоо тавиад үхрийн мах чана гэхэд нь охин нь гайхаж ээжээ манайд мах байхгүй шүү дээ гэхэд чи зүгээр саяны миний хэлснийг хий гэхэд Тэгшжаргал галаа түлж тогоо тавиад ус хийтэл нь үхрийн хоёр өөхтэй хавирга тогоонд нь өөрөө ороод ирсэн гэдэг. Хожим идшээ хийх үеэр бөөр алаг эр үхрээ гаргаж тэгтэл хоёр хавирга нь байхгүй байсан гэдэг. 

	 

	24. Дорнодын Дашбалбарын шар Гомбо зайран

	Саяхан хүртэл амьдарч байсан энэ зайрангийн тухай Дорнодын хүмүүс илт их ярьдаг. Архи уудаг, хөзөр тоглодог нэлээд сэргэлэн эр байсан гэдэг. Түүний тухай олон домог яриа байдгийн нэг нь айл хэсэж яваад нэг айлд ортол хоёр согтуу залуу зайран руу дайрч давшлан зодох нүдэхдээ тулж зайран их олон юм хэлсэнгүй мордоод явчхаж. Түдэлгүй жижигхэн хар үүл гарч тэгснээ түүнээс аянга цахилгаан цахилан, шороо шуурч айхтар юм болсноо тэнд байсан нөгөө хоёр залууг нь хийсгээд авч одож түүнээс хойш тэр айл саахалтын хүмүүс өвчин эмгэг гай барцад салахаа больсон гэдэг. 

	 

	25. Цагаадай зайрангийн домог

	Цагаадай эцэг, Цанхилан ээж гэдэг онгодууд нь шарнууд овгийн онгод юм. Цанхилан, Цагаадай онгодын анх үүссэн домог нь буриадын Цагаадай, Цанхилангийн домогтой ойр төстэй байгаагаас үзэхэд Буриад шарнууд овог, дархадын шарнууд овог нэг удам угсаатай болохыг харуулж байна. Домог нь: Урьд ганц бие Цагаадай нэртэй өвгөн нуурын захад амьдарч байжээ. Тэр нуурт өдөр бүр 7 хун тэнгэрээс буун ирж, зугаацаж байгаад буцаад нисдэг байжээ. Нэг өдөр Цагаадай өвгөн цалам бэлтгэж, цалам хаятал (буриад, халхад 7 хун, 7 хүн болон усанд орж байхад өвгөн нэг хүүхний гутлыг нуусан гэж өгүүлдэг) нэг хун баригджээ. Очоод үзтэл ногоон торгон дээлтэй хүүхэн байжээ. Тэгээд тэр хоёр гэр бүл болон амьдарч байгаад нас барахад Цагаадай, Цанхилан гэдэг хоёр онгод болон хувирчээ. Тэр хоёрын үр хүүхэд нь шарнууд овгийн дээд өвөг болсон тул шарнууд овгийнхон Цагаадай, Цанхилан хоёр онгодыг сүлдлэн тахидаг болжээ. Цагаадай, Цанхиланг хус модны ацад таван өнгийн эд уясан авгай эмгэлжтэй онгодоор дүрслэн хонины ноосон тааран эсгий уутанд хийж хотонд тавьдаг байжээ. Цагаадай онгодыг битүүний орой цавгаар оруулан тахиж шинийн нэгний өглөө зайнцраар нар тусаж байхад гэрээс гаргадаг. 

	 

	26. Хаж зайрангийн домог

	Хармайн дээд давааны Ард Хаж зайран 11-р сард адуугаа хурааж явжээ. Тэгтэл хэнгэрэг дуугарч тэр дуу нь морины нь амыг дайрч өнгөрөхөд Хаж хэнгэргийн эзний баруун нүд рүү нь шороо цацаад өөрөө үхжээ. Ингэж Урианхайн Хаж зайран Оросын Жөгд зайрантай тулалдахаар явж байгаад нас баржээ. 

	Түүний ах Ноё бөө анд яваад иртэл дүү нь бөөд идүүлсэн байсан учир Самдайн сайн эр гэдгийг дагуулаад дүүгийнхээ амийг нэхэхээр морджээ. Өлийн давааны ард явж байтал морь нь явахаа байхаар нь улаан суга руу нь хутгалж алахад морины баруун хамраас алаг зээх суга үсэрч гүйсэн гэнэ. Буцахдаа нэхнэ гэж алалгүй орхижээ. Цааш явж байтал нэгэн айл тааралджээ. Тэр айлд орвол баруун хатавчнаасаа зүүн хатавчаа хүртэл онгод зэллэсэн, гэрийн эзэн бололтой баруун нүдээ боосон нэгэн өвгөн сууж байжээ. Баруун нүдээ яасан юм бол гэж асуухад: Баруун хойд зүгийн нэг бөө морины амд автахдаа шороо шидэхэд баруун нүдэнд минь орж гэмтээлээ (автчихлаа) гэж ярьжээ. Тэгэхэд нь Ноё зөнөгч бөө тэднийд хонохоор шийдэж орой болоход хэлсэн нь: Миний онгод баалаад (ороод гэсэн утгатай) бие минь тааруу байна. Надад хуягаа хайрлаач гэхэд, чи миний хуягийг өмсөж бөөлж үзвээс, тэр өвгөний аман хүзүү гурван суувь дүүрсэн ажээ. Дүүгийн нь (Хаж бөөгийн) аман хүзүү цустайгаа байсан гэнэ. Тэгэхээр нь орвоороо дүүгийнхээ аман хүзүүг аваад оронд нь өөрийн аман хүзүүг аваад хийчихжээ. 

	Бөөлж дууссаны дараа, бие арилжлаа гэж хэлээд өмсгөлийг нь тайлж өгөөд, тэр шөнөдөө мордон, хээр хоноход маргааш өглөө нь хөтөлгөө морьтой нэгэн хүн ирж:

	— Манай их бөөгийн бие муудлаа, та очиж үзээч гэхэд нь толио гаргаж үзвэл, нөгөө өвгөний бие муу байж гэнэ. Тэгээд Ноё бөө хэлсэн нь:

	— Өчигдөр хуягаа надад өгөөд онгод нь баалсан байна. Одоо очиход тань зүгээр болно гэж хэлээд явуулжээ. Тэндээсээ Өлийн даваанд ирж алаг зээхийн мөр мөрдөхөөр гал түлж суутал үнэгний годон малгайтай сайхан хүүхэд (хүүхэн) ирээд Ноё бөөг цайлж, орой болоход хамт унтахаар хэвтэхэд нь: Тэр хүүхний үнэр нь нартын хүний үнэр биш байхаар нь элэг рүү нь хутгалбал, эрийг минь алаад над ямар өстэй вэ гэж хэлээд талийжээ. Маргааш өглөө түүний цусны мөрөөр мөрдвөл нэг муу гэрт сууж байхад нь ортол алаг зээхийн дүр олсон хүн (бодвол нөгөө өвгөн бололтой) босгон дээрээ унасан байв. Нөгөө авгай нь тотгоо түшээд үхсэн байв. Ингэж Ноё зөнөгч бөө, Хаж дүүгийнхээ өшөөг оросын Жөгд бөөгөөс авсан гэдэг. 

	 

	27. Чарчаан удган Цэвээний домог

	Чарчаан удганы ганц хүүгийн эхнэрийг Цэвээн зайрангийн ах Туваан салгаж суусан учир Чарчаан удган учиргүй уурсаж, бөөлөн Туваанд хорлого гүйлгэж алаад, түүний хүүрэн дээр Цэвээн зайран орилж байхад нь Чарчаан удган мөн бөөлж Цэвээн зайранг мөн үгүй болгосон гэдэг. 

	Энэ зайран бөө хоёр бие биедээ шидэрхэлцэж байгаад эхлээд Цэвээнжий удган Журмалдайг идэж, дараа нь Журмалдай чандага чанаж, Цэвээнжийг цайлаад бас идсэн гэж ярилцдаг гэнэ. 

	 

	28. Дорнодын Шөвөөн Өлзий зайран

	Дорнодын Цагаан-Овоогоос гаралтай Шөвөөн хэмээх овгийн Өлзий зайран нэгэн удаа аргалын халуун улаан цог дээр хөл нүцгэн бөөлж дараа нь халуун тулгыг нь толгойдоо углан мөрөн дээрээ тавьж дахин бөөлсөн гэдэг. Энэ хүний удмын хүн бол Дорнодын Баян-Уулын харьяат Дамдиндоржийн Дуламжав удган юм. Дуламжав удган одоо нөхөр зайран Дашбалбарынхаа хамт Азийн бөөгийн "Тив дэлхий" холбооны Буриадын салбарт ажиллаж байна. Нөхөр Дашбалбар нь энэ салбарын тэргүүн юм. 

	 

	Бөөгийн домгуудыг Шагдаржавын Сүхбатын "Бөө” УБ., 2003 номоос авав.

